
 
                
 
 
 
 
ᓄᓇᕗᑦ ᒪᓕᒐᓕᐅᕐᕕᐊ 
Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ 
 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑲᑎᒪᔨᕋᓛᑦ ᓵᖓᓐᓃᓐᓂᐊᕐᓂᖓ 
 
ᐃᖃᓗᐃᑦ, ᓄᓇᕗᑦ (ᐊᒃᑑᐸ 11, 2006) - ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 
ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᕆᓵᓚᐅᖅᑕᒥᓂᒃ ᐅᖃᐅᓯᖃᕆᐊᖅᑐᕐᓂᐊᖅᑐᖅ ᒪᓕᒐᓕᐅᕐᕕᐅᑉ ᒐᕙᒪᒃᑯᑦ ᐊᐅᓚᓂᖏᓐᓄᑦ 
ᓵᑕᒃᓴᐅᓂᖏᓐᓄᓪᓗ ᑲᑎᒪᔨᕋᓛᖏᓐᓄᑦ ᐊᒃᑑᐸ 19, 2006-ᖑᓕᖅᐸᑦ. 
 
ᐃᓚᐃᓐ ᑮᓇᓐ ᐸᓐᔅ ᓄᕕᐱᕆ 1999-ᖑᑎᓪᓗᒍ ᑎᒃᑯᐊᖅᑕᐅᓚᐅᖅᓯᒪᔪᖅ ᓄᓇᕗᒻᒥ ᓯᕗᓪᓕᖅᐹᑦᑎᐊᖑᓪᓗᓂ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᕕᐅᑉ ᐃᓂᖓᓄᑦ.  ᒪᓕᒐᓕᐅᕐᕕᖕᒧᑦ ᐊᑕᓂᖃᓐᖏᖢᓂ, 
ᒪᓕᒐᓕᐅᕐᕕᖕᒧᑦ ᑐᕋᐃᓐᓇᖅᑐᒃᑯᑦ ᐅᓂᒃᑲᐅᓯᖃᕆᐊᖅᑐᖃᑦᑕᖅᑐᖅ ᐱᔭᒃᓴᖅᑖᕆᓯᒪᔭᒥᑕ ᒥᒃᓵᓅᖓᔪᓂᒃ, ᐊᑐᖅᖢᒍ 
ᑐᓴᐅᒪᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒧᓪᓗ ᑐᕌᖓᔪᑦ ᓴᐳᒻᒥᐅᓯᖅᑕᐅᓯᒪᓂᖏᑦᑕ ᐱᖁᔭᕐᔪᐊᖓᒍᑦ.  
ᑎᒃᑯᐊᖅᑕᐅᒃᑲᓐᓂᓚᐅᖅᓯᒪᔪᖅ ᓄᕕᐱᕆ 2004-ᒥ ᑐᒡᓕᐊᓂ ᐃᓕᔭᐅᒃᑲᓐᓂᖅᖢᓂ. 
 
ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ ᐊᒻᒪᓗ ᑲᑎᒪᔨᕋᓛᓄᑦ ᐃᒃᓯᕙᐅᑕᖅ ᕼᐊᓐᑐ ᑐᑐ ᐃᒪᐃᓕᓚᐅᖅᑐᖅ, 
"ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒃᓱᐊᓗᒃ ᐱᕐᔪᐊᕌᓗᖕᒥᒃ ᐃᖅᑲᓇᐃᔮᒃᓴᖅᑖᖅᑎᑕᐅᓯᒪᔪᖅ, 
ᑕᖅᑲᒃᑯᐊ ᐱᔪᓐᓇᐅᑎᖃᕐᒪᑕ ᖃᐅᔨᓇᓱᒍᓐᓇᕐᓂᕐᒥᒃ ᒐᕙᒪᒃᑯᑦ ᑎᒍᒥᐊᖃᑦᑕᖅᑎᓪᓗᒋᑦ ᓄᓇᕗᒻᒥᐅᑦ ᐃᒻᒥᒧᑦ 
ᑐᕌᖓᔪᖁᑎᖏᓐᓂᒃ ᑐᓴᐅᒪᔾᔪᑎᓂᒃ.  ᑲᑎᒪᔨᕋᓛᑦ ᐊᕐᕌᒍᑕᒫᖅ ᓈᓚᒋᐊᖃᑦᑕᖅᑐᑦ ᐅᓂᒃᑳᒃᓴᖏᓐᓂᒃ ᑐᓴᐅᒪᔪᓐᓇᕐᓂᐊᕐᒪᑕ 
ᖃᓄᐃᑦᑐᓂᒃ ᐃᓱᒫᓘᑎᖃᐅᕐᒪᖔᖏᑦ ᑕᒪᒃᑯᓄᖓ ᑐᕌᖓᔪᓂᒃ." 
 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ ᑲᑎᒪᔨᕋᓛᑦ ᓵᖓᓐᓃᓯᒋᐊᕐᓂᐊᖅᑐᖅ 6:30-ᒥ ᐅᓐᓄᒃᑯᑦ ᓯᓂᒃᑕᕐᕕᐅᑉ 
ᑲᑎᒪᕕᖓᓂ D-ᒥ.  ᑲᑎᒪᔨᕋᓛᑦ ᓵᖓᓐᓃᓐᓂᐊᕐᓂᖓ ᑕᖅᑲᒃᑯᓄᖓ ᐃᓄᖕᓄᑦ ᒪᑐᐃᖓᓂᐊᖅᑐᖅ. 
 
ᐊᕐᕕᐊᒧᑦ ᒪᓕᒐᓕᐅᖅᑎ ᐊᒻᒪᓗ ᑲᑎᒪᔨᕋᓛᖑᖃᑕᐅᔪᖅ ᑕᐃᕕᑎ ᐊᓪᓚᕋᓪᓚᒃ ᐃᒪᓐᓇ ᐅᖃᓚᐅᖅᑐᖅ, "ᑐᒡᓕᐊᓂ ᑕᐃᒪᓐᓇ 
ᓈᓚᒋᐊᖅᓯᒪᓂᖃᓕᖅᑐᒍᑦ ᐃᖃᓗᐃᑦ ᓯᓚᑖᓂ.  ᑲᖏᖅᖠᓂᕐᒥᐅᑕᐃᑦ ᓈᓚᒋᐊᖃᑕᐅᖁᒐᓗᐊᖅᐸᒃᑲ ᑕᑯᓐᓇᕈᓐᓇᕐᓂᐊᕐᒪᑕ 
ᓂᕈᐊᖅᓯᒪᔭᖏᑦ ᐃᖅᑲᓇᐃᔭᖅᑎᓪᓗᒋᑦ ᐊᒻᒪᓗ ᑭᒡᒐᖅᑐᐃᑎᓪᓗᒋᑦ ᐃᓄᖁᑎᒥᖕᓂᒃ ᐱᕐᔪᐊᕌᓗᐃᑦ ᐅᖃᐅᓯᕆᔭᐅᑎᓪᓗᒋᑦ." 
 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᐅᖃᑦᑕᕐᓂᐊᕐᒥᔪᖅ ᐃᓕᓐᓂᐊᖅᑎᑕᐅᑎᓪᓗᒋᑦ ᓄᓇᓕᖕᒥᐅᑦ 
ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ, ᐊᒻᒪᓗ ᑲᑎᖃᑎᖃᕆᐊᖅᑐᕐᓂᐊᖅᖢᓂ ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᖅᑎᐅᔪᓂᒃ. 
 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᖏᑦᑕ ᐊᔾᔨᖏᑦ ᐱᔭᐅᔪᓐᓇᖅᑐᑦ ᒪᓕᒐᓕᐅᕐᕕᖕᒥᑦ. 
 

-30- 
 
ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᕼᐊᓐᑐ ᑐᑐ, ᒪᓕᒐᓕᐅᖅᑎ 
(867) 975-5000 

